
வரலாற்றில் தடம் பதித்த இந்துக்கல்லூரி

சுதேசி இயக்கத் தலைவர் விபின் சந்திர பால் விடுதலையான 08.03.1908 நாளினை  சுயராஜ்ய நாளாக மக்கள் கொண்டாடினர். இதன் நீட்சியாக திருநெல்வேலி பொருநை ஆற்றங்கரையில் அமைந்துள்ள தைப்பூச மண்டபத்தில் 09.03.1908 அன்று மாலை விழா எடுக்கப்பட்டது. இவ்விழா தன்னில் வ.உ.சி யும், சுப்பிரமணிய சிவாவும்  எழுச்சி உரையாற்றினார்கள். இருவரும் 12.03.1908 அன்று கைது செய்யப்பட்டு சிறையில் அடைக்கப்பட்டனர். இத்தகவல் பரவியதும் சாதி, சமய வேதங்களை மறந்து மாணவர்கள் தொழிலாளர்கள் என பலரும் 13.03.1908 அன்று போராட்டத்தில் ஈடுபட்டனர்.
               போராட்டமானது வீரராகவரபுரம் வழியாக இந்துக் கல்லூரியின் முன் நின்றது. இந்துக் கல்லூரியின் மாணவர்களும், ஆசிரியர்களும் பெருமளவில் போராட்டத்தில் பங்கெடுத்தனர். குறிப்பாக கே.ஜி.லோகநாத ஐயர் என்கிற கணிதப் பேராசிரியர் போராட்டத்தை வழி நடத்தியதோடு  மாணவர்கள், மக்கள் மத்தியில் எழுச்சியுரை ஆற்றினார்.  அவ்வாசிரியர் கைது செய்யப்பட்டார். கடும்தண்டனை வழங்கப்பட்டது. பினையில் வெளிவந்தவர் தன் ஆசிரியர் பணியை தொடர்ந்தார். பினையில் வெளிவந்தவர் மீது எந்தவொரு நடவடிக்கையும் எடுக்கப்படவில்லை என்கிற ஆச்சரியத்தோடு அன்றைய ஆளுநர்இருந்தார் என்பதனை வரலாற்று ஆய்வுகள் கூறுகிறது. தன்னெழுச்சியான இந்த மக்கள் போராட்டத்தினை  திருநெல்வேலி கலவரம் என்றும்,கலவரத்திற்கு காரணமான
 வ.உ.சி, சிவா மற்றும் பத்மநாப ஐயங்கார் மூவரும் தேசத்துரோகிகள் என்று 23.03.1908 அன்று திருநெல்வேலி நகராட்சியால் தீர்மானம் நிறைவேற்றப்பட்டது.

திருநெல்வேலி நகராட்சியால் நிறைவேற்றப்பட்ட இத் தீர்மானத்தை மாற்றி எழுதுவதற்கு நூறு ஆண்டுகள் தேவைப்பட்டது. 23.03.1908 அன்று திருநெல்வேலி நகராட்சியால் கொண்டுவரப்பட்ட திருநெல்வேலி கலவரம், வ.உ.சி, சிவா, பத்மநாப ஐயங்கார் மூவரும் தேசத்துரோகிகள் என்கிற தீர்மானம் ம.தி. தா இந்துக் கல்லூரியின் முன்னாள் செயலரும், திருநெல்வேலி மாநகராட்சியின் வணக்கத்திற்குரிய மேயருமான திரு ஏ எல் எஸ் சுப்பிரமணியன் அவர்களால் 19.06.2008 அன்று ரத்து செய்யப்பட்டது. மேலும் 13.03.1908 தினமானது திருநெல்வேலி எழுச்சி நாள் என்றும், வ.உ.சி, சிவா,  பத்மனாப ஐயங்கார் மற்றும் போராட்டத்தில் பங்கெடுத்தவர்கள் தேசத் தியாகிகள் என்ற தீர்மானம் நிறைவேற்றப்பட்டது .மேலும் இத்தீர்மானத்தின் நகல் பிரிட்டன் நாடாளுமன்றத்திற்கும் அனுப்பி வைக்கப்பட்டது.

ம.தி.தா. இந்துக் கல்லூரி (மாணவர்கள், ஆசிரியர்கள், நிர்வாகம்) இந்திய விடுதலைப் போராட்டம் மற்றும் சமூக சீர்திருத்த  இயக்கங்களின் வேராக, விதையாக செயலாற்றிக் கொண்டிருக்கிறது என்பதனை பறைசாற்றும் தினம் இன்று (13.03.2026)

(மதிதா.இந்துக் கல்லூரியின் மாணவனாக, ஆசிரியனாக பெருமிதம் கொள்கிறேன்)
